
Spettacolo ciù grande a mæ giudizio

Da-ô prinçipio do mondo e tutt’apprêuvo

No gh’è de quello primmo sacrifizio

De moen pûe e d’un chêu retto a-o nêuvo mondo![sic]

Da so grandezza solo quarche indizio

Lezzendo a storia antiga mi ne trêuvo

In treî fæti mirabili che fan

De l'Israelita a gioia e do Crestian.

Cioè trêuvo solo che in magnificenza

Paragonâ se poeiva quella scena

A quella dove a so bontæ e sapienza

Spiegò l'Onnipotente ne-a ciù amena

Parte da Tæra dando l'existenza

A ciù perfetta so creatûa terrena

In mezo a-i mûtti omaggi di animali

E a-i osanna di spiriti immortali.

E trêuvo che pe gaudio nell’istoia

Questa scena a non ha de paragon,

Se non con quella d’infinita gioia

Doppo l'universale inondazion,

Quando ô Segnô pe segno e pe memoia

E d’alleanza e de paxe e de perdon

O bell’arco celeste a Noè ô mostrava,

Che ô sciortiva da l’Arca e ô l'adorava.

E paragoño questa finalmente

A quella solo de sublimitæ

Scena grave, ammirabile e imponente,

Quando in croxe rendeiva a-ô divin Poæ

O spirito ô ciù santo e ô ciù paziente

Martire da giustizia e da veitæ,

Scena che contemplava con diverso

Senso commosso tutto l’Universo.

